
        
            
                
            
        

    
	СЕТОН ТОМПСОН

	 

	ВАНИФИГИЙН ЧОНО

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1957 эрхлэн хэвлүүлсэн “ЧИН ЗОРИГТ АДГУУСАН АМЬТДЫН ҮЛГЭР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Чин зоригтой, эрэлхэг зүрхтэй, баатарлаг биетэй, эрдэм билиг төгөлдөр амьтад нь гагцхүү хүн төрөлхтний дотроос гарах бус бөгөөд алив адгуус буюу ан гөрөөсний дотроос мөн тийм онцгой баатарлаг амьтад гарч болно.

	Эрт урьдын үлгэр түүхээс сонсоход эрхбиш тийм удаа байсан гэнэ.

	Эдүгээ миний бие үлгэр түүхүүдийг зохиохдоо өөрийн үзэж мэдсэн бөгөөд онц сонин хачин ба тийм баатарлаг ан гөрөөсний зан хийгээд, аж амьдралын байдал зэргийг шинжлэн үзэж чухал холбогдолтой зүйлүүдийг баримтлан уул зохиолуудыг бичсэн болно.

	 

	СЕТОН ТОМПСОН

	 


УНШИГЧДАД

	1936 онд орчуулагдан хуучин монгол бичлээр хэвлэгдсэн Сетон Томпсоны зохиол «Чин зоригт баатарлаг биет адуусуудын үлгэр» гэдэг зохиолыг уншигч олны хүсэлтийн ёсоор шинэ үсэг дээр хөрвүүлэн дахин хэвлэв.

	Хэвлэгдсэн орчуулгыг шинэ үсэг, ярианы хэлэнд хөрвүүлэв.

	 

	Улсын хэвлэлийн газар

	 


Орчуулсан Н. ЖАДАМБА

	 

	 

	ВАНИФИГИЙН ЧОНО

	Нэг 

	Би Ванифигийн чоныг анх 1882 онд нэг ихээхэн цасан шуургатай цагт үзсэнээ өгүүлье. Миний бие Сян Пуль гэдэг нутгаас мордоод замд тохиолдох талыг 24 цагийн дотор эрхбиш гаталж Ванифигт хүрэх бодолтой явж байтал урьд өмнө үзэгдээгүй догшин салхи шуурга гэнэт шууран, цас орж, тэнгэр газар хоёрыг ялгаварлахад бэрх болов.

	Би тийм шуургыг энэ насандаа ер үзсэнгүй. Эргэн тойрон цаснаас өөр юм үл үзэгдэнэ. Манай сууж явсан галт тэрэгний паровоз1 нь урагш явж чадахгүй зогсоход хүрчээ.

	Энэхүү паровоз бол хэдий том, хүчтэй боловч агаарын ариун цэвэр бамбагар цасны эрхэнд орж зогсохын хамт хүрз барьсан олон хүн тэрэгнээс буун ирцгээж, замыг боосон гялгар зөөлөн бөгөөд ариун цэвэр цасыг арилгасны эцэст тэрэг маань хөдөлж явсан боловч тэр даруй мөн цасанд боогдов.

	Тэгэхэд аргагүй бид нар хэдэн өдөр шөнө үргэлжлэн замын цасыг арилгаж хүнд хүчир ажлыг гүйцэтгэхэд өнөөх цасан шуурга зогссонгүй, харин хэвээр шуурсаар байсан билээ.

	Төмөр замын албаны нэг хүн амарсанд орвол хорин хоёр цаг яваад хүрнэ гэснээс хойш харин хоёр долоо хоног явж, цасан шуурга үл хүрэх бөгөөд улиас мод олонтой, дээрх нэр бүхий газар сая хүрэв.

	Тэндээс манай тэрэг саадгүй цааш хурдан явах болжээ. 

	Хянаж үзвэл тэр нутгийн улиаснууд нь зарим газартаа харанхуй ой тайга болж, нар зөвхөн энд тэнд, ойн цоорхойгоор хааяа үзэгдэнэ. Тийнхүү явсаар бид Ванифигийн зүүн хязгаарт ойртож ирэхэд ойн модыг арилгаж тавиад алхам өргөн газар цэвэрлэсэн ойн нэг өчүүхэн цоорхойг өнгөрөхдөө түүний дунд байсан их сонин зүйлийг үзэж миний санаа сэтгэл гүн их хөдлөв.

	Юу гэвэл тэр газар бал хар, цагаан шар, бор гэх зэргийн элдэв зүсмийн их бага олон ноход айж сүрдсэн маягтай тойрог үүсгэсэн ба мөн хүрээний нэг талд нэг бага шиг шар нохой цасан дээр хөдлөхгүй хэвтэж байв.

	Бас өнөөх нохдын хүрээний гадуур талд зогсож байгаа нэгэн том хар нохой дотогшоо давхиж орох санаатай боловч бусдаасаа салж хол очихоос айж дороо зогсож чанга чангаар хуцаж байлаа.

	Ингэхэд тэдний дунд нэг муухай царайтай арслангийн маягтай том бор чоно зогсож байгааг үзвэл тийм олон нохдод хүрээлэгдэн, тэндээс хэрхэн зайлж гарахыг хичээсэн юм шиг боловч огт зовоогүй байдалтай болохыг товчлон хэлбэл: тэр нь зөвхөн дэлээ бүрзийлгэн босгож, хөлөө алцайлган, ийш тийшээ харж, ганцаараа байлдахыг бэлтгэн, харин ч баатарлаг янзтайгаар зогсож байв.

	Ноход нь өөрсдийн тэргүүлэгч болон мөн чоно хэлбэртэй их нохойн удирдан зааварласныг дагаж тулалдахаар хориод удаа довтлон орсон боловч өшөөт дайсан нь дув дуугүй зөвхөн ийш тийшээ өнгийхийн ялдамд өөрийн аймшигт ирт шүдээ хав яв хийлгэж, нохдыг биедээ огт халдаасангүй харин нэлээд олон нохдын амийг тасалжээ.

	Манай тэрэг урьдын адил цасанд боогдож тэр газар зогссон бол сайн байв. Би гүйн бууж яавал бор чононд туслах бол гэж санан, тэсэн ядаж байхад тэрэг өнөөх цастай тал цоорхойг довтлон өнгөрөхөд чоно ба ноход даруй үзэгдэхгүй болжээ.

	Түүний дараа хэд хоног өнгөрсний хойно сонсоход тэрхүү гэгээн цагаан өдөр миний зөвхөн зах үзүүрийг үзсэн сонин зүйлийн гол баатар нь өнөөх Ванифигийн гайхамшигт үзэсгэлэнт чоно мөн байжээ.

	Тэр бол ой модноос харин хот газрыг илүү сайн гэж үзэх ба хонь малыг огт хайхрахгүй өнгөрөх боловч нохойг барьж иддэг болохоос гадна хэзээ ямагт ганцаар явах ийм гайхалтай амьтан гэж алдаршсан ажээ.

	Зарим хүнд «Ла гаруу» гэж нэрлэгдсэн энэ чонын яаж аж төрж байсан тухай үлгэр түүхийг хэлэхдээ, харьяат нутгийн хүмүүс тэр чоныг цөм мэдэх юм шиг ярьдаг ба нөгөөтээгүүр тус хотын хүмүүсийн нэлээд олонх нь түүнийг мэдэхгүй байдал илэрснийг жишээлбэл: харьяа хотын гол их гудамжинд суудаг нэг баян худалдаачин мал нядлах газар, сая алагдсан өнөөх алдарт чонын хүүрийг авчирч Гайн гэдэг арьсчинд засуулахаар өгөх хүртэл түүний тухай огт дуулж мэдээгүй сууж байсан байна.

	Энэ чонын арьсыг Чикаго хотын музей хэмээх алив онц сонин хачин юмсыг хураан дэлгэж олонд үзүүлэх газар тавихаар бэлтгэсэн боловч 1896 онд Мушв гэдэг хотын дунд сургуулийн орон байшин түймэрт автахад тэр чонын арьс хамт шатсан гэнэ.

	 

	Хоёр

	Поль гэдэг нь хуурч бөгөөд алив ажлаас агнуурыг эрхэмд үзсэн цэвэрхэн царайтай, алиа, ганган хүн билээ.

	Тэр 1880 оны зун цагийн үед буугаа үүрч Гилдунгийн Улаан голын мод шугуйг хэсэж явсан гэнэ. 

	Тийнхүү явтал нэр бүхий голын хөвөөн дэх нүхнээс нэг бор чоно гарч ирэхэд түүнийг буудан алаад, түүний нүхэнд бас өөр том чоно байж болзошгүй гэж сэжиглэн, урьдаар тэр нүхийг өөрийн нохойгоор тагнуулаад дараа нь түүнд өөрөө мөлхсөөр орж найман бэлтрэг байхыг үзэв.

	Үүний нэг нь арваад долларын шагналтай тул одоо баяжих нь байна гэж баясаж, өөрийн шар нохойтойгоо хамжин өнөөх гөлөгнүүдээс долоог нь модоор цохиж алаад, нэгийг амьд үлдээсний учир бол хамгийн сүүлд төрсөн багыг нь албал нүгэлтэй, эцэстээ ямар нэг зовлон зүдүүрийг үзэх цаг тохилдож болзошгүй гэж сэжиглэн олны заншлыг дагасан нь тэр билээ.

	Поль нь өнөөх буудан алсан чоно ба долоон гөлөгний арьсыг бусдад худалдаж олсон үнийг архи ба хоолны зүйлүүдээс үрснээс гадна бас амьдаар авч ирсэн бэлтрэгийг мөн архины пүүст борлуулсан бөгөөд тэрхүү бэлтрэг нь удсангүй том болон өсөж, түүний эрүү, ам ба өвчүү нь үлэмж их чадалтай хүчирхэг болсон тул ямар ч нохойг дийлж чадах болов.

	Энэ чонын бэлтрэгийг архины пүүсийн хашаан дотор уяж түүнд нохой бариулах зэргээр гаднаас ирэх зочдын зугаацах нэгэн зүйл болгосон ажээ.

	Тэр гөлөг нь тийнхүү бусдын зугаа болохдоо нохойд балбуулан хазуулж, хэд дахин үхэхэд хүрсэн боловч тухай бүрдээ түргэн эдгэрч сайжирсаар хоног сар өнгөрөх тутам хүчин чадал орж, түүнийг дийлэх чадалтай нохой цөөхөн болов. Түүний аж амьдралын байдал туйлын хүнд байсан боловч эзэн худалдаачны жаал хүүтэй ойр танилцсанаа завшаан гэж зовлон зүдүүрээ мартаж цаг өдрийг өнгөрөөж байжээ.

	Тэрхүү бяцхан хүү Жам бол төрөлхийн ухаантай бөгөөд угаас аргатай хүүхдийн нэг бил ээ. 

	Түүнийг урьд хазсан нэг нохойг гөлгөн чоно барьж алсанд Жам нь баярлаж, тэрхүү гөлгөн чонын унд хоолыг дутагдалгүйгээр залгуулах болсноос дотно үзэгдэн түүнд талархагдах болжээ.

	Жамын эцэг нь үр хүүхдээ ёсоор сурган боловсруулж чадах этгээд биш байсан ба учир юу гэвэл: тэр нь өөрийн хүүгээ сул тавьж эрхэмсэг болгосон атал харин заримдаа ямар ч учир шалтгаангүйгээр түүнийг жанчиж балбадаг байсан тул хүү нь эцгээсээ зайлсхийж, шинэ нөхрийн хамт чөлөөтэй газрыг эрж цаг нөхцөөдөг удаа байсан. Үүнд: нэг удаа Жам нь эцгээсээ айн зугтаж явсаар өөрийн нөхөр бор чонын овоохойд шурган ормогц өнөөх нь унтаж хэвтсэнээ даруй босон ирж тэр хүүгийн өвгөн эцгийн өмнөөс цас мэт цагаан бөгөөд давхар хурц шүдээ арзайлгасаар угтаж гарсан нь «Үүнд битгий гараа хүр!» гэсний тэмдэг байлаа.

	Өвгөн Гуган бол тэрхүү чоныг дор нь буудаж алах байсан боловч гагцхүү түүнийг өрөвдөж буцаж явсны эцэст хагас цагийн дараа номхроод инээж суусан гэнэ. Түүнээс хойш жаал хүү Жам нь ямарваа гэмт хэрэг өдүүлбэл даруй зугтаж чонын овоохойд шурган орох буюу эсвэл заримдаа үнэхээрийн гэмтэйгээ өөрөө мэдмэгц эртнээс зовж, хүчирхэг зоригтой нөхрийнхөө ард шурган орж нуугдан хэвтдэг болжээ. 

	Гуган нь гагцхүү арвилан хэмнэхийг гол болгож үзэх учир өөрийн данс бичгийн ажилд нэг хятад хүнийг авсан байна. Тэр хятад нь зан авир номхон, бусадтай тэмцэх буюу эсэргүүцэхийг чанга цээрлэсэн хүн тул өнөөх Поль гэдэг Дрюша түүнтэй харилцахдаа айх эмээхийг үл мэдэх ажээ.

	Иймд архи ууж баахан согтуурсан Поль нь хоолны пүүст тэрхүү хятадтай нэг удаа учраад архийг зээлээр ууя гэхэд Түн Лингээс урьд өөртөө хүлээлгэсэн зааврын ёсоор үл зөвшөөрч эрхбиш төлөх хэрэгтэй гэсэнд Поль харин доромжлогдсон хүний маягийг гаргаж даруй Түн Лин тийш давших чацууд санамсаргүй тохиолдсон Жам хүү эцгийнхээ хөлд нэг урт модыг хөндлөн тавьснаас хуурч Поль даруй алдлан унав.

	Энэхүү явдал эс тохиолдсон аваас тэр хятад нэлээд зүдрэх байсан биз. Поль боссон даруй Жамын голыг тасалъя гэж тангараглан хүүгийнхээ зүг үсрэхэд өнөө Жам нь агшин зуур ойрын үүдээр ухасхийн гарч өнөөх чонын овоохойд зугтан оров. Тэгэхэд Поль урт мод барьж хойноос нь хөөн орж чоныг жанчиж гарав.

	Уяанд байсан бор чоно нь уурлан ухаан мэдрэлээ алдаж дэвхцэн цовхорч гинжээ угзран Полийн биед хүрч ядаж байхад тэндээс жаал хүү нь чонын хүзүүвчийг тайлж суллахаар оролдож байгааг Поль үзмэгц уурлахын туйлд хүрсэн чоно даруй суллагдаж аюул гаргуузай гэж айн түүний нуруу руу хүйт дааж, үс нь арзайжээ. Тэр завсар хөөрхий бага чоно маань “жаахан хүлээ, чи яавч түүнийг дийлнэ, хөөрхий минь түүнийг барь барь” гэж түүний хүүгийн янаглах дуу гарч байгааг сонсмогц Поль амь тавин гүйн зугтаж замдаа байсан үүд хаалгыг хав яв хаасаар оджээ.

	Түүнээс хойш Жам чоно хоёрын хоорондын найрамдал улмаар зузааран бие биеэ үнэхээрийн янаглан үзэж хайрлах сэтгэлтэй болсон ба жич чонын гөлөгний бие хийгээд ухаан боловсрохын хамт тэр нь нохой ба архи үнэртүүлсэн хүн хоёрыг дайсан мэт үзэх болов.

	Түүний ийнхүү жаахан хүүтэй адил бусад багачуудыг дотночлох ба архичныг дайсагнах үзэл нь өдөр хоног өнгөрөх тутам улам нэмэгджээ.

	Энэ үе буюу 1881 оны үед чоно үлэмж олширч бусдын адгуус малыг олноор хороох болсонд тэднийг алж сөнөөх явдалд хор, хавх тус үл хүргэнэ гэж Ванифигийн клубт ярилцаж байхыг түүгээр зугаацан явсан герман хүн сонсоод эндэх нутгийн адуу малын дайсан болох хорт чоныг даруй бүрмөсөн үгүй хийх чадалтай сайн ноход надад байна гэхэд гагцхүү малын ажлаар амьдрахаас гадна бас агнуурт дуртай малчин бүгдээр сонирхож одоо ч харин чоныг барьж чадах тийм олон нохдыг тэтгэж, чонын аюулаас салах цаг ирэв гэж баярлажээ.

	Дараа нь тэрхүү герман хүн Дани гэдэг улсад төрсөн бөгөөд нэг нь цагаан, нөгөө нь хөх цоохор зүстэй ба хурц сүрлэг цагаан нүдтэй бөгөөд биеийн жингийн хүнд нь хоёр зуугаад фунт хүнд болохоос гадна барс шиг чанга шөрмөстэй, сайхнаас сайхан Дог гэдэг хоёр нохдыг авч ирэв.

	Эдгээрийг үзсэн хүн бүхнээс ийм хоёр амьтан ямар ч том чоныг барьж чадалгүй яах вэ гэж дотроо бодно.

	Энэ нохдын эзнээс түүний нохдын гөрөөлөх арга маягтай асууж танилцсаныг хойно тодорхойлбол:

	Миний ноход чонын мөрийг олж үзэхийн хамт түүнийг огт алдахгүй хайсаар уул чоныг олно. Чоно нь явсаар нэг хоног өнгөрсөн боловч түүний мөр нь хуучирсан гэх явдалгүй, бор цоохор нь чонын гуянаас шүүрч дээш хаямагц, нөгөө цагаан нь түүний толгойд асаж даруй хоёр тийш нь чангааж тас татаж ална гэжээ. Ийнхүү өгүүлснийг бодож үзэхэд мөн тэгж болмоор шиг санагдах тул тэндэх малчны олонх нь чоныг тийнхүү барихыг үзэхийг хичээж, бүгдээрээ хүч хавсран чоно элбэг газар явж гурван өдөр эргэн тойрон эрсэн боловч чоно ер үзэгдсэнгүй учир буцахыг завдаж байтал тэдгээрийн нэг нь Гуганы тэжээж байгаа чоныг худалдан авбал үнэ хямд бөгөөд түүнийг эдгээр нохдоор хөөлгөн сонирхвол болох юм. Тэрхүү чоно дөнгөж нэг настай боловч энэ сорилтын ажилд хэрэглэж болно гэхэд санаа авч тэр Гуганы чоныг худалдан авахаар даруй шийджээ.

	Гуган нь өөрийн чононд ихээхэн үнэ хэлсний нөгөөтээгүүр бяцхан хүү минь яах бол гэж баахан зовсон боловч өнөөх үнийг харилцан ярилцаж тогтмогц тийнхүү зовних сэтгэл аяндаа арилж, юуны урьд жаахан хүү Жамаа холдуулж зайлуулахыг бодож, түүнийг хөгшин эхийнхээ гэрт явуулсан даруй чоноо тусгай модон авдарт хааж, тэр авдрыг хадаасаар хадаж бэхлээд тэргэн дээр ачиж өнөөх нохдоор хөөлгөхийн тулд тал газарт аваачив.

	Дог гэдэг сүрхий ноход нь чонын үнэрийг авмагц ухаан мэдрэлээ алдаж түүн тийш дэвхцэн байгаа тул тэднийг хэдэн хүмүүс арай чамай барьж байв. 

	Тэгээд тэрхүү чоныг дээрх нохдоос хагас миль хэртэй хол газар аваачиж авдраас суллаж тавихад, тэр нь анхандаа гайхаж зогссон маягтай далдлагдан нуугдахаар завдан байтал сул байснаа гэнэтхэн мэдэж, мөн нөгөөтээгүүр олон хүний исгэрэх хашхиралдахаас айн цочиж эрхгүй зугтан, хааяа гэдрэг харж хатирсаар өмнө зүгт явахад хойноос нь өнөөх хоёр нохдыг тавьжээ.

	Тэр ноход уяанаас мултрахыг хамт хуцан давхилдаж, суллагдсан залуу чонын хойноос хөөцөлдөн орсон нь түүнд зайлах газар огт үгүй мэт санагдана.

	Бөөгнөрөн байсан хүмүүс бүгдээрээ хашхиралдан бархирсаар мөн урагшаа давхин довтолжээ.

	Догууд нь маш хурдан давхиж чоныг гүйцэхээр шамдаж байгааг үзээд герман хүн өөрийн, ялангуяа цагаан нохойн онц чадамгайг гайхан тэр чоно нь одоо даруй агаарт гарна гэж чангаар хашхирах нь сонсогдоно.

	Зарим хүмүүсээс чоно нь заавал дийлэгдэнэ гэж мөрий тавихыг оролдовч зарим нь эс зөвшөөрөх зэргээр шуугин давхилдаж явахын завсар цагаан нохой нь тэрхүү залуу чоныг яавч гүйцэх болж бүр ойртон, агшин зуур зэрэгцэхийн чацуу тэр хоёр даруй хоёулаа гэдрэгээ үсэрчээ.

	Ийнхүү учирсан хоёрын аль нь ч агаарт нисэж гарсангүй, харин цагаан нохой нь мөрөн дээрээ урт шархыг олж, арай чамай амьд гангинан орилсоор дороо өнхрөн унав. 

	Дараа нь нөгөөх бор цоохор нохой амаа ангайлган давхиж гүйцэж очсон боловч удалгүй бас л өнхрөн унахад өнөөх бор чоно нь цааш чигээрээ биш хажуу тийшээ гарч давхин явжээ. 

	Хөх цоохор нь хэдий хүнд шархадсан боловч олон хүний исгэрэхийг даган арай чамай босож чоныг дахин хөөн орохын хамт бас шинэ шархыг олсон тул сая ухаан орж, айн хөдлөхгүй зогсов.

	Тийнхүү бүгдээрээ үймэлдэн зогсож байхад дөрвөн том ноход дагуулсан өөр нэг хүн хүрч ирмэгц, өнөөх чонын хойноос түүний нохдыг давхиулж өөрсдөө модон шийдэм ба уурга барьж яаравчлан давхисаар нэг цагаан талыг хөндлөн гарахын чацуу өмнөөс нь Поль гэдэг угсааны жаахан биетэй, морь унасан нэг жаахан хүү давхин ирж, мориноосоо гүйн буугаад олон нохдын завсраар шурган орж өнөөх залуу бага чоныг хүзүүвчээр нь тэврэн «Хөөрхий янаг хайрт бяцхан чоно минь» гэж дуудахад тэр нь мөн янаглах сэтгэлээр сүүлээ шарваж, түүний нүүрийг долоож байгааг үзэцгээв. Тэр жаахан хүү нь нүднээсээ нулимс цувруулж нүүрээрээ тэдгээр олон хүмүүс тийш хандаж хэлсэн нь... түүнийг энд бичсэнээс орхисон нь хавьгүй дээр биз ээ.

	Юу гэвэл тэр хүүхэд есөн настай боловч угаас ядуу, хоолны пүүсийн газар өсөж эдүгээ хүрсэн учир авир зан бүдүүлгээс гадна элдэв муухай бөгөөд ичгүүртэй үгсийг бусдаас сонсож дуурайн хэлж сурснаа цөмийг тоочсон, үүнд: түүний дэргэд байсан хүмүүс ба мөн тэдгээрийн эцэг өвгөдийг хийгээд өөрийнхөө эцгийг хүртэл элдэв муухайгаар харааж занасан гэнэ. 

	Насанд хүрсэн хүн бусдыг тэгж элдвээр доромжилж хараавал түүнийг даруй Линчийн хуулиар шийтгэдэг боловч тийм бага хүүхдийг яах билээ.

	Арга буюу тэдгээр хүмүүс нэг талаас зовж, нөгөөтээгүүр бүгдээрээ хөхрөлдөн их л инээлдсэн ба ингэж инээхдээ өөрсдийн биеийг дооглосон биш, харин өнөөх залуухан чононд алагдаж үхсэн алдарт хоёр нохойн эзэн болох герман хүнийг доромжилсон нь тэр байжээ.

	Жам нь нус нулимсандаа будагдсан өчүүхэн гараа өвөртөө хийж, элдэв маягийн бөөрөнхий шил ба хулгайлж авсан гар бууны сум, тамхитай холилдсон чихэр, чүдэнз зэрэг юмны дотроос нэг нарийн олсыг гаргаж түүгээрээ чоноо оосорлон мориндоо мордож, түүнийг хөтлөн уйлсаар явахын завсар гэдрэг харж өнөөх герман тайжийг «Би чамайг хоёрхон мөнгөний үнээр бариулж алах байсан» гэж занан хараасаар цааш явав.

	 

	Гурав

	Жам өвлийн эхээр халуурч нэг хэсэг үзэгдээгүй тул бага чоно тэр янаг нөхрөө үгүйлж улиглан улихад тэр бээр түүнийг хайрлаж өөрийн тасалгаанд оруулъя гэж гуйсныг ёсоор болгосноор тэрхүү зэрлэг том нохой (Энэ чоно нь зэрлэг нохой мөн болно) өөрийнхөө янаг нөхрийг урьдын адил үргэлж сахин суух болжээ.

	Жам анхандаа гайгүй хөнгөн өвчин туссан боловч санамсаргүй байтал гэнэт хүндэрч, гуравхан өдрийн дотор амиа алджээ.

	Бор чоно хайрт нөхрийн хүүрийг оршуулахаар авч явахад хойноос нь даган бусдаас их гутарч ульж явсан ба тэгээд хоолны пүүст эргэж ирмэгц хашааны дотор гинжлэн уяхыг завдаж байгааг үзээд даруй хашаан дээгүүр үсрэн гарч зугтсан гэнэ. 

	Мөн тэр өвөл Рану гэдэг овогтой бөгөөд хавхач нэг хөгшин хүн голын хөвөөн дэх модон байшинд Нинията гэдэг нэртэй, цэвэрхэн царайтай өөрийн эрлийз хүүхний хамт ирж суув. Тэр хүн, Гуган Жамын тухай урьд ер сонсож мэдсэн зүйлгүй учир өөрийн сууж байгаа голын хоёр хөвөөгөөр Ванифат гэдэг сүм ба далай дахь Гарри гэдэг цэргийн боомт хоёрын хооронд нааш цааш явсан нэг чонын мөрийг үзээд, их л гайхсаны нөгөөтээгүүр Гүджингийн хоршооны албан хаагчдаас ойр орчимд нэг чоно үргэлж үзэгдэх болсон ба заримдаа хотод орж ирдэг бөгөөд бас Ванифатын сүмийн дэргэдэх хэсэг модонд дуртай нь гайхалтай юм гэж хоорондоо ярилцах болсныг сонсоод үнэн худлыг үл мэдэх боловч сонирхдог болов.

	Христос гэдэг бурхны төрсөн буюу мэндэлсэн гэдэг баярын урьд үдэш сүмийн хонхыг дуугаргахын чацуу ганцхан чоно гаслан улихыг сонсоод тийнхүү ганц чоно бий болжээ гэлцсэн нь үнэн болох нь гэж тэр өвгөн мэдэв.

	Жич чоно нь нөхдөөсөө тусламж эрэх буюу янаглах ба ганцаараа үлдсэн зэрэг байдлаа мэдэгдэхийн тулд улих аргыг ялгаж мэдэх бөгөөд эдүгээгийн улилтыг үзвэл ганцаардаж гашуудсаны дохио тэмдэг мөн байжээ. 

	Тэгээд тэр өвгөн даруй голын хөвөөнд очиж түүнд зохих хариуг мөн ульж өгмөгц хэсэг модон дотроос нэг чоно гарч ирээд, огт хөдлөлгүй суусан өвгөний ойр дэргэдүүр нь эргэн тойрч уурласан нохойтой адил баахан архираад гэдрэг буцан явав.

	Түүнээс хойш өвгөн Рану ба хотын хүмүүсийн олонх нь гудамжаар хэсүүчлэн явахдаа урьд Гуганы архи, хоол худалдаалах пүүст тэжээгдэж байсан чононоос хэдэн хувь илүү том нэг бор чоныг үзэх болжээ.

	Энэ чоно нь гагцхүү нохойн аймшигт дайсан болох учир хотоос санамсаргүй харгайгаар гадагш гарч явсан нохдыг даруй хэд хэдээр нь барьж иднэ гэдэг боловч чухам үнэн буюу дэмий цуу үг хоёрын аль болохыг хэн ч олж мэдээгүй байна. Гэтэл өнөөх учир тоймгүй их цастай ой модны дотор, миний нэг удаа үзсэн Ванифигийн чоно гэдэг нь тийнхүү дээр өгүүлсэн чоно мөн байжээ.

	Би түүнийг ядарч зүдэрсэн хөөрхий амьтан гэж санан туслахыг хичээсэн нь тийм биш, юу гэвэл: миний нэг удаа үзсэн тэрхүү тулалдаан, чухам юу болж төгссөнийг олж мэдээгүй боловч түүнээс хойш сонсвол оргүй арилсан нохойн тоо олонд хүрсэн ба нөгөөтээгүүр өнөөх чоно хэвээр үзэгдсээр байна гэнэ. 

	Тийнхүү гайхалтайгаар амьдрах чоно урьд огт үзэгдээгүй бөгөөд ер нь бодож үзвэл чононд ой болон хээр тал, хөдөө газар амьдрах нь дөхөм хялбар байдаг атал харин амь биеэ чухам сүйтгэгдэж болох аюулыг үл хайхран хот газар нутагшиж, үүгээр түүгээр, хашаа хүрээний завсраар нуугдан хоргодож, мөн элдэв хүнд ноцтой хэргүүдийг аймшиггүй үйлдэн хүн ба нохойг жигшин үзэж, ганц нэгээр тохиолдсон нохдыг шууд барих, идэх ба бүлэглэн явсныг бутартал хөөж айлгахаас гадна, архи ууж согтуурсан хүмүүсийг сүрдүүлэн, буу зэвсэг барьснаас зайлсхийх, бас алив хавх, занга буюу хорын зүйлүүдийг шинжлэн, учрыг мэдэх болсон тул хэдийгээр тийм аюултай юмтай цөөн биш тохиолдох боловч тэдгээрт тун ойртолгүй, дэргэдүүр нь эс хайхран өнгөрч гардаг байв. 

	Ванифигт түүний явж өнгөрөөгүй гудамж байхгүй ба үүр цайхын үеэр түүнийг сүүдэртэй адил хурдан өнгөрөхийг хараагүй цагдаа, цэрэг байхгүй. Мөн тэрхүү “Гару”-гийн ойртож ирсний үнэрийг авч туйлын их айж сүрдээгүй нохой бас байхгүй болжээ. 

	Энэ чоно хэдийгээр бүх дэлхий дахиныг өөрийн дайсанд үзэж тэмцэж байлдахыг хүсэх авч харин бага насны хүүхдийг огт дарлан доромжилдоггүй байсан гэнэ. 

	 

	Дөрөв

	Дээр дурдсан Нинията хүүхэн угаас тал говь газар төрсөн бөгөөд түүний эх нь Индиан гэдэг хүрэн улаан арьстан ба эцэг нь норманди гэдэг орны хүн болох. Үүнд:

	Тэрхүү хүүхэн нь өөрийн эцгийг дуурайсан хөх нүдтэй, одоо 16 настай, уул нутагтаа тэргүүнд тооцогдох цэвэрхэн охин болох тул тэндэх хөдөө газрын ямар ч баян залуучуудын нэгтэй гэр бүл болж чадах байсан. Гэтэл, бүсгүйчүүдийн сэтгэл нь заримдаа сонин маягтай, онц өөр болохоос үүссэн үү, ер нь ямар боловч тэр хүүхэн нь өнөөх Поль Дрюшад үнэн зүрхнээсээ янаглан дурлажээ.

	Тэрхүү Поль бие цэвэрхэн бөгөөд бүжиглэхдээ тун цэвэрхэн ба хөгжимт, алив найр наадамд үргэлж уригдах боловч туйлын их архич хүн болохоос гадна бас Канад гэдэг газар авааль гэргийтэй гэж ярилцдагийг сонсож түүнийг худ ураг болохыг гуйж ирэхэд өвгөн Рану үл зөвшөөрөн хөөн гаргасан боловч тус болоогүйг дурдвал:

	Хүүхэн нь хэдийгээр эцгийн үг зааврыг үүрд хүлээж, огт зөрчихгүй, ааш зангаар номхон, төвшин атлаа энэ удаа эцгийн хүслийг хүлээсэнгүй маргааш нь өнөөхтэйгөө голын хөвөөний хэсэг модон дотор нуун уулзахаар хэлэлцэн тогтжээ.

	Хүүхэн Нинията бол угаас католикийн шашинтай, түүндээ үнэхээрийн сүсэгтэй хүн учир сүмдээ мөргөхөөр очно гэж шалтаглан гэрээс гарч, уулзахаар товлосон газрыг чиглэн, ойрыг бодож голын мөсөн дээгүүр явж байтал хойноосоо дагаж яваа нэг том бор чоныг гэнэт үзжээ.

	Түүнийг сайн ажиглаж харвал, найрамдалтай болохыг хичээсэн тул хүүхэн Нинията огт айсангүй цааш явсаар уул уулзах газартаа ойртоход, том чоно өнөөх Полийн зогсож байгааг үзэхийн хамт хүүхнээс түрүүлэн өмнө нь гарч их л уурласан маягтайгаар архиран зогсмогц, Поль өнөөх урьд үзсэн том чоно минь мөн гэж таньсан даруй айн цочиж, ичгүүргүй зугтан гүйж явсан боловч харин хожим бусдад хэлэхдээ замд таарсан мод өөд авирч гарснаа нуун, би түүнээс айн эмээж зугтаагүй, харин буугаа авч ирэхээр яаравчлан явсан гэж худал хэлсэн байв.

	Хүүхэн Ниниятаас Польд тийм аюултай байдал тохиолдов гэдгийг бусдад мэдэгдэхийн тулд даруй гүйсээр гэртээ харьж, учрыг хэлмэгц олон хүн хамтран цугларч ирэхийн хооронд «баатар» зоригт Поль нь өнөөх зугтан гарсан модноос ямар буу зэвсгийг олох бил ээ. Тиймийн тул тэр нь гишүүний үзүүрт зөвхөн хутгаа уяж чонын толгойг шархдуулсан тул чоно нь жаахан зайлсхийсэн боловч түүний газарт буухыг хүлээж байтал Полийг аврахаар цугларсан олон хүний ойртож ирэхийг үзээд уурлан архирсаар зайлан явжээ.

	Хүүхэн Нинията, хөгжимч Польд үлэмжхэн дуртай учир түүнд, би чамайг орхиж чононоос зугтсан гэж хэлэвч тэр нь муу санахгүй байсан биз.

	Гэтэл хүүхний эцэг нь Полийг маш их дорд үзэн огт итгэж хэрэгсэхгүй учир тэр хоёр нууцаар эр эмийн холбоог байгуулахаар даруй хэлэлцэн тогтов. Ийнхүү эр эмийн холбоог Полийн бие, далай дахь Александр гэдэг боомтын газар очоод ирсэн даруй гүйцэтгэх хэлэлцээтэй байжээ. Юу гэвэл, Полийг нохойгоор тээвэр хийгч Гудзон дахь нэг хоршооноос урьд нохой жолоодож дадлыг олсон хатуу хүн гэж хорин доллароор хөлсөлж тийнхүү Гаррийн боомтоос Александрын боомт хүртэл явуулах хэдэн чухал бичгийг хүргүүлэх гэсэн байжээ.

	Поль мордохын өмнө өнөөх архиа ууж ханасны дараа өглөө эрт босож голыг уруудан явав.

	Нэр бүхий боомтоос долоо хоногоос хэтрэлгүй эргэж ирмэгц өнөөх ханилсан хүүхэн Ниниятаг хулгайлж авах бодолтой байжээ. 

	Поль нохдоо яаравчлан хөөж “марш марш” гэж аялан хашхирсаар Ранугийн байшингийн дэргэдүүр гарахдаа үүдэндээ зогсож байсан Ниниятаг үзээд гараа өргөж дохисоор өнгөрсөн боловч түүнээс хойш согтуу хөгжимч Полийг хэн ч үзсэнгүй гэнэ. Юу гэвэл тэрхүү Полийн жолоодож явсан ноход нь мөн орой Гарри гэдэг боомтдоо буцаж ирснийг үзвэл: тэдгээрийн бие нь олон газар шархтай бөгөөд цусаа цувруулсаар арай чармайн хүрэлцэн ирсэн боловч гэдэс нь цатгалан ирсэн нь үнэхээрийн гайхалтай ажээ.

	Учир иймд тэр даруй тусгай хүмүүсийг гаргаж нохдын мөрийг мөрдүүлэн үзвэл, голын мөсөн дээрээс Полийн авч гарсан чухал бичгүүд нь олдсоноос гадна мөн тэр хавьд эвдэрч хэмхэрсэн чарга ба хөгжимчийн хувцасны уранхай үлдэгдлүүд хэвтжээ.

	Үүнээс хянаж бодоход уул ноход, тэдгээрийг жолоодож явсан Полийг барьж идсэн нь лавтай гэхээс өөр явдалгүй болов.

	Өнөөх хоршооны төлөөлөгч нь ийм будилаан гаргасан учраас, өөрийн нохдыг алдаж сүйдэх вий гэж туйлын их зовж, дахин өөр байцаагч явуулахаар өвгөн Рануг дагуулан мордоод гуравхан километрийн хэртэй явж өнөөх гайтай газар хүрмэгц Рану нэг том амьтны мөрийг үзээд төлөөлөгчийг дуудаж, муухан мэддэг англи хэлээр, энэ бол чарганы мөрөөр дагаж ирсэн том чонын мөр мөн байна гэжээ.

	Тэр хоёр энэ чонын мөрийг мөшгөсөөр голын баруун хөвөөн дээр гарч шинжлэн хянаснаас илэрсэн зүйлүүдийг тодорхойлбол:

	Чоно нь ой модны дотуур давхин чарганы хойноос хөөж явснаа зогсоод, тааваараа алхалсаар гэдрэг буцаж модон дотор орохоор явтал Полийн гээж орхисон нэг бичиг буюу өөр юм дайралдсан ба түүнийг тэр чоно нь үнэрлэж үзээд хэдийн түүний толгойг шархдуулсан согтуу чарганд сууж үүгээр өнгөрлөө гэж мэдсэн бололтой. 

	Тэндээс тус төлөөлөгч ба хөгшин Рану хоёулаа нааш явж өнөөх чононы мөрийг мөрдсөнд тэр нь зөвхөн нэг километр хэртэй яваад голын мөсөнд орж дахин чарганы хойноос хөөсөн байдалтай ба энэ завсар чаргатай хүний мөр үзэгдэхгүй болсныг хянаж бодвол тэр нь яаравчлан чаргандаа асууж, нохдоо хөөн давхихын зуур өөрийн ачиж явсан юмсыг авч хаях зэргээр ачаагаа хөнгөлсөн юм шиг бөгөөд түүний хаялсан юмс нь эдүгээ замын дагуу энд тэнд хэвтэхийн дээр бас түүний хутга тэндээс олдсоныг үзвэл тэр нь халдаж орсон чононоос биеэ хамгаалахдаа осолдож унагасан бололтой ажээ. 

	Тэгээд цааш нягталбал чонын мөр гэнэт үзэгдэхгүй болсныг бодож үзвэл тэр нь бүх чадлаараа гүйж явсан нохдын чарганд үсрэн гарсан байх гэж бодохоос өөр яах вэ. 

	Энэ байдалд ноход харвасан сум шиг давхисан ба чарга дахь хүн, чоно хоёр түр зуур боловч ноцолдсоор чарганаас салж ойчсон хэрэг биз. 

	Тэндээс илэрч гарсан чонын мөрийг цааш хайж үзвэл тэр нь эргэж голын зүүн талын шугуйд орсон байв.

	Иймд жолоодох эзэнгүй болсон ноход замыг хайхралгүй шууд давхисаар чаргыг нь мод дайруулан хэмхэлсэн ба цааших байдлыг үзвэл ноход нь хом тоногтоо ороолдож, хоорондоо хэрүүл хийж биеэ шархдуулах хүртэл ноцолдсоор арай чармайн чөлөөтэй болсон даруй өнөөх жолоодогчийнхоо хүүрийг олж найрласан нь цасан дээр илэрхий зураг мэт байв. 

	Энэ байдал нь хэдий жигшилтэй боловч нөгөө талаас авч үзвэл нохдыг хүний амь сүйтгэсэн гэсэн хүнд ялаас ангижруулж энэ тухай бүх л ялыг гагцхүү чононд үүрүүлэх гэрч тэмдэг илэрлээ.

	Бас өвгөн Рану анх айн цочиж эмээсэн боловч тэр байдал нь даруй өөрчлөгдөн, ай хөөрхий тэр, чоно миний бага охиныг Полиос салган аварчээ. Тэр араатан бол бага хүүхдэд өршөөлтэй амьтан юм гэж биширсэн гэнэ.

	 

	Тав

	Жаал хүү Жамын нас барсны хоёр жилийн ой болжээ. Урьдах бүлэгт дурдсан онц учир шалтгаантай хэрэг нь мөн энэ ойн үеэр үүсгэгдсэн бөгөөд хотын ардууд энэ хэрэгт холбогдуулан, жич бас христосын төрсөн сайн өдрийг тохиолдуулан жилийн эцсийн агнуур хийхээр тогтоож ойр орчмын олон угсааны нохдыг цуглуулсан бөгөөд тэдгээрийн дотор өнөөх хоршооны төлөөлөгчийн гурван сайн нохой оролцжээ.

	Хотын ардууд нь олон нохдоо нэг өглөө дагуулан гарч Ванифат сүмээс зүүн тийших ой модоор хамгийн түрүүнд явсан боловч ямар ч ан гөрөөсний мөр огт үзэгдээгүй байтал хотоос баруун зүгт байгаа модон дотор чонын мөр үзэгдэв гэж телефоноор мэдээ ирсэн даруй бүгдээрээ тэр газар давхин очиж Ванифигийн шинэ чонын мөрийг олж үзэв.

	Тэгээд бүлэглэсэн олон ноход ба морьтой явган эрчүүд, бага насны хүүхэд цөм тэр чонын хойноос хөөцөлдөн давхисаар ирэхийг чоно үзээд, нохдоос айхгүй боловч хүмүүст нь буу байж магадгүй гэж болгоомжлон, ой модны өтгөн бөгөөд харанхуйг эрэн шургаж ороход гөрөөчид тэр модны нөгөө талаас угтан ирэхэд чоно нь эргэн буцаад Колонь Крих гэдэг гуу жалгыг уруудан гүйж түүний дээгүүр исгэрэн гарч байгаа бууны аюулт сумнаас зайлан, төмөр утсаар хүрээлсэн хашаан дээгүүр үсрэн алс гарч явав.

	Түүний хойноос дөч буюу тавиад нохой хөөн гүйцсэн боловч халдахаасаа айж байлаа. Чоно үүнд тэвдсэнгүй харин гөрөөчний ойртож ирэхээс урьд туулж гаталбал сайн юм сан гэж санаж байтал нэг хатанхай том биетэй, хавчгар нохой халдаж орсон төдий чонын эрүүнд цохигдон дороо унав.

	Энэ завсар өнөөх морьтой хүмүүс нь зам гажиж явсаар ойртон ирсэн ба тэр газар нь угаас хотын ойр болох тул тэндээс бас олон ноход дагуулсан хүмүүс угтаж гарахад чоно нь өөрийн урьдаас сайн таних мал нядлах газрыг чиглэн давхив.

	Тэгэхэд гөрөөчин нь нохдоо алж болзошгүй гэж буудахаа түр завсарласан тэр үед олон нохдоор хүрээлэгдсэн чоно нь аргагүй хотын гудамж дахь нэг сувгийн гүүрэнд шурган оржээ.

	Тэгэхэд өнөөх гөрөөчид нь төмөр царилуудаар гүүрийг эвдэж хэмхлэхэд чоно одоо ч миний үхэх цаг иржээ гэж гашуудсан боловч тулж байж үхье гэж шийдээд тэр гүүрний дороос гэнэт үсрэн гарахад гэгээн цагаан өдөр болох учир өнөөх Ванифатын модонд оршин амьдарч үүрд гашуудан улих ба нохдын өшөөт дайсан болох Ванифигийн гайхамшигт чоныг харин бүгдээрээ нэг сайн харж авчээ.

	 

	Зургаа

	Энэ чоно нь тийнхүү алив хүмүүс буюу ноходтой тэмцэлдэн туйлын их зовж зүдэрсээр олон он жилийг өнгөрсний хойно харин буу зэвсэгтэй хүмүүсээр туслуулсан олон ноходтой нүүр тулж учирсан боловч тэр нь урьд өвөл цагт ой модон дотор олон ноходтой байлдаж байхыг миний үзсэнээс огт хувираагүй мөн эцэнхий хавчгар, бусдыг дор үзэж инээвхийлсэн царайтай, шаравтар ногоон нүднээс нь гэрэл гарсан хэвээр бөгөөд их айж зовсон маяг үзэгдэхгүй байлаа. 

	Гэтэл олон ноход түүнийг гүйцэж ирээд хүрээлэн зогсож дав дав гэж гангиналдан хуцаж байх бөгөөд тэдгээр нь өнөөх олны ойртож ирэхийг мэдсэн учир улмаар зориг орж урагшаа довтлоход хүчирхэг хуучин дээрэмч нь хөхөвтөр удаан амаа ангайлгаж гурван удаа хариу довтолсны эцэст нохдын зарим нь дайрагдаж үхээд, үлдсэн нь гэдрэг зайлжээ.

	Энэ завсар чоно нь нэг минутын хэр хүлээсэн маягтай зогсож байтал гэв гэнэт хэдэн алхам урагш ухасхийхийн зэрэгцээ буун дуу гарч тэр чоно өөрийн баатарлагаар явсан замын эцэс хүрснийг мэдээд зовлонгоо нэгмөсөн эдэлж, марташгүй нэр алдраа үлдээе гэсэн юм шиг дороо хэвтэн насан эцэс болов. 

	Түүний санаж бодож явсан нь юу болохыг хэн ч үл мэднэ. 

	Хоол унд элбэгтэй ой мод бэлэн байтал чухам ямар учир шалтгаанаас тийнхүү хот айлын ойр орчмоор амьдарч явсан нь гайхалтай биш үү? 

	Өшөөгөө авахыг хичээж явсан биз гэж бодоход бас л арай зохилдохгүй юм шиг, учир нь: ямар ч адгуус амьтад зөвхөн амархан амьдрахыг хичээхээс биш тийнхүү өшөө хонзонг насны эцэст хүртэл санаж явах нь үгүй бөгөөд харин гагцхүү хүнд ийм сэтгэл байдаг гэвэл зохилтой. 

	Энэхүү чоно хэдийгээр нэгэнт амиа алдаад түүний үлдэгдэл нь сургуулийн орон байшингийн хамтаар галд шатагдаж сүйдсэн боловч өнөөх Ванифатын сүмийн манаач христосын төрсөн өдрийн урьд үдэш харьяат сүмийн хонхыг дуугарахад дээрх алдарт чоныг янаглах сэтгэлтэй болгож чадсан жаал хүү Жамын хэвтэж байгаа үхээрийн газраас тэр чонын улих чимээг би сонссон гэж өгүүлдэг гэнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1957 оны хэвлэлийн ГАРЧИГ

	Питландын Пил

	Ванифигийн чоно

	Говь тал газрын Тито гэдэг нэг эм чонын үлгэр

	Криг гэдэг кутнайн угалзын үлгэр 

	Зэрлэг нугас

